
	JAMHURI YA MUUNGANO WA TANZANIA
OFISI YA RAIS TAWALA ZA MIKOA NA SERIKALI ZA MITAA
HALMASHAURI YA WILAYA MLIMBA

Tarehe 23.08.2025-Mlimba
UJIO WA MSIMAMIZI WA MRADI WA MIFUMO YA CHAKULA, MATUMIZI YA ARDHI NA UREJESHAJI WA MANDHARI ZA TANZANIA (FOLUR) KUTOKA GEF
Halmashauri ya Wilaya Mlimba tarehe 22.08.2025 imepokea ujio wa Msimamizi wa Mradi wa Mifumo ya Chakula, Matumizi ya Ardhi na Urejeshaji wa Mandhari za Tanzania (FOLUR) Ndg. Peter Scheve kutoka Mfuko wa Dunia wa Mazingira (GEF),  akiwa katika ziara ya kikazi. Ziara hii hii imeratibiwa na Wizara ya Maliasili na Utalii, ambayo ndio mwenyeji wa mradi huu ngazi ya Taifa kwa Tanzania Bara.
Msimamizi huyo ameambatana na Mratibu wa Mradi kutoka Zanzibar ambako pia mradi unatekelezwa, kwa lengo la kushirikiana katika uratibu na ufuatiliaji wa utekelezaji wa mradi huu ngazi za Halmashauri na jamii.
Mara baada ya kuwasili ofisini kwa Mkurugenzi Mtendaji wa Halmashauri ya Wilaya Mlimba, wageni hao walikutana na wataalamu kutoka idara za kilimo, ardhi, misitu na mazingira ambapo walipokea taarifa za changamoto zinazowakabili wakulima ikiwemo:

· Uharibifu wa mazingira unaotokana na shughuli za ufugaji wa wanyama,

· Changamoto za ukaushaji wa mpunga baada ya mavuno, ambapo sehemu kubwa ya hasara hutokea na

· Upatikanaji wa mbegu bora kwa bei nafuu.
Aidha, wageni hao walikagua ofisi ya mradi, kisha kutembelea vikundi vya wakulima wa mpunga na kusikiliza maoni yao juu ya namna mradi unaweza kuwasaidia zaidi katika shughuli za kilimo na uhifadhi wa mazingira. Baada ya hapo walitembelea mashamba ya wakulima wa mpunga na kujionea jitihada kubwa zinazofanywa na wananchi kwa kushirikiana na wataalamu wa Halmashauri.
Msimamizi kutoka GEF pamoja na Mratibu wa Zanzibar na wawakilishi wa Wizara ya Maliasili na Utalii walieleza kufurahishwa siyo tu na zawadi walizopewa na wakilima bali pia na mshikamano na jitihada za dhati za wakulima na wataalamu wa Halmashauri katika kuhakikisha mradi huu unaleta matokeo chanya kwa wananchi na kulinda mazingira. 
Mradi wa Mifumo ya Chakula, Matumizi ya Ardhi na Urejeshaji wa Mandhari za Tanzania (FOLUR) ni wa miaka mitano na unatekelezwa nchi nzima Bara na Zanzibar, ambapo kwa Tanzania Bara unatekelezwa kwenye Halmashauri ya Wilaya Mlimba ambapo kwa sasa utekelezaji wa awamu ya kwanza ya maandalizi umefikia asilimia 80 kwa mujibu wa Mratibu wa Mradi Ngazi ya Wizara, Ndg. Wanjara Mgaywa.
Kitengo cha Mawasiliano ya Serikali,
Halmashauri ya Wilaya Mlimba.

